
RAQAMLI TO‘LOVLARNING YASHIRIN IQTISODIYOTNI  
QISQARTIRISHDAGI INSTITUTSIONAL ROLI 

Annotatsiya. Maqolada raqamli to‘lov tizimlarining transaksiya xarajatlarini pasaytirish va yashirin 
iqtisodiyot ko‘lamini qisqartirishdagi institutsional roli tadqiq etilgan. Markaziy bankning 2020–
2025-yillar ma’lumotlari asosida naqd pul ulushi, terminal tushumlari va kartalardan naqdlashtirish 
dinamikasi tahlil qilingan, raqamli to‘lov muhitini takomillashtirish bo‘yicha takliflar ishlab chiqilgan. 
Kalit so‘zlar: institutsional iqtisodiyot; transaksiya xarajatlari; raqamli to‘lovlar; naqd pulsiz hisob-
kitob; yashirin iqtisodiyot; norasmiy sektor; to‘lov infratuzilmasi; moliyaviy texnologiyalar; soliq 
ma’murchiligi; institutsional ishonch; naqd pul talabi. 
 
Аннотация. В статье исследуется институциональная роль цифровых платёжных систем в 
снижении трансакционных издержек и сокращении масштабов теневой экономики. На основе 
данных Центрального банка за 2020–2025 годы проанализирована динамика доли наличных 
денег, терминальных поступлений и обналичивания средств с карт, разработаны 
предложения по совершенствованию цифровой платёжной среды. 
Ключевые слова: институциональная экономика; трансакционные издержки; цифровые 
платежи; безналичные расчёты; теневая экономика; неформальный сектор; платёжная 
инфраструктура; финансовые технологии; налоговое администрирование; 
институциональное доверие; спрос на наличные. 
 
Abstract. The article examines how digital payment systems lower transaction costs and shrink the 
shadow economy. Using Central Bank data for 2020–2025, it analyses the cash share of money supply, 
terminal receipts and card cash withdrawals, and proposes measures to improve the digital payment 
environment. 
Keywords: institutional economics; transaction costs; digital payments; cashless settlements; shadow 
economy; informal sector; payment infrastructure; financial technologies; tax administration; 
institutional trust; cash demand. 

 
KIRISH 
Bozor iqtisodiyotida har bir bitim ikki tomon o‘rtasidagi oddiy almashuvdan 

iborat bo‘lib ko‘rinsa-da, uning ortida sherik qidirish, tovar sifatini tekshirish, 
hisob-kitobni amalga oshirish va kelishuv bajarilishini nazorat qilish bilan bog‘liq 
ko‘zga ko‘rinmas xarajatlar yashiringan. R. Kouz bu xarajatlarni birinchi bo‘lib 
iqtisodiy tahlil markaziga olib chiqqan bo‘lsa [3], O. Uilyamson ularni bitimlarni 
boshqarish tuzilmasini tanlashning asosiy mezoniga aylantirgan [4]. D. Nort esa 
institutlarning asosiy vazifasi aynan shu xarajatlarni pasaytirish orqali 
ayirboshlashni kengaytirishdan iborat ekanini ta’kidlagan [5]. Shu nuqtai 
nazardan qaraganda, to‘lov tizimi texnik xizmat emas, balki jamiyatdagi 
ayirboshlash qoidalarining moddiy tashuvchisi, ya’ni institutsional 
infratuzilmadir. 

mailto:ibrohimsofiya2022@gmail.com

So‘nggi yillarda O‘zbekistonda bank kartalari, QR-kod orqali to‘lov, mobil 
ilovalar va tezkor pul o‘tkazmalari kundalik hayotning odatiy qismiga aylandi. 
“To‘lovlar va to‘lov tizimlari to‘g‘risida”gi Qonun [1] va 2022–2026-yillarga 
mo‘ljallangan Taraqqiyot strategiyasi [2] raqamli moliyaviy xizmatlarni 
kengaytirishni ustuvor vazifa sifatida belgilab berdi. Biroq naqd pul hamon 
muomalada sezilarli o‘rin egallaydi: savdo va xizmatlar sohasidagi tushumlarning 
yarmidan ko‘pi 2025-yilda ham naqd shaklda bankka kelib tushgan [18]. Naqd 
hisob-kitob esa iz qoldirmaydi, shu sababli u soliqdan yashirilgan faoliyat va 
norasmiy bandlik uchun eng qulay muhit hisoblanadi [6; 9]. 

Mazkur maqolaning maqsadi raqamli to‘lov tizimlarining transaksiya 
xarajatlariga va yashirin iqtisodiyot ko‘lamiga ta’sir ko‘rsatish mexanizmini 
institutsional nazariya asosida ochib berish hamda O‘zbekiston ma’lumotlari 
misolida bu mexanizm qay darajada ishlayotganini baholashdan iborat. Tadqiqot 
savoli quyidagicha qo‘yilgan: raqamli to‘lovlar ulushining ortishi naqd pulga 
bo‘lgan talabni va kartadagi mablag‘larni naqdlashtirish odatini qanchalik 
kamaytirmoqda, bu jarayonni chuqurlashtirish uchun qanday institutsional 
shart-sharoitlar zarur? 

 
ADABIYOTLAR SHARHI 
Yashirin iqtisodiyotni o‘lchash va uning sabablarini aniqlash bo‘yicha ilmiy 

adabiyotda naqd pulga bo‘lgan talab usuli alohida o‘rin tutadi. V. Tanzi AQSh 
misolida yashirin faoliyat asosan naqd shaklda amalga oshirilishini, shu bois soliq 
yukining oshishi naqd pul talabini ham oshirishini ko‘rsatib bergan [6]. 
F.Shnayder va D. Enste o‘nlab mamlakatlar tajribasini umumlashtirib, yashirin 
iqtisodiyotning asosiy omillari sifatida soliq va ijtimoiy to‘lovlar yuki, tartibga 
solishning murakkabligi hamda davlat institutlariga ishonchning pastligini ajratib 
ko‘rsatgan [7]. L. Medina va F. Shnayder 158 mamlakat bo‘yicha 1991–2015-yillar 
ma’lumotlarini qamrab olgan tadqiqotda yashirin iqtisodiyot ulushi institutsional 
sifat yuqori bo‘lgan mamlakatlarda barqaror ravishda pastroq ekanini qayd 
etgan[8]. 

Naqd pul va norasmiy faoliyat o‘rtasidagi bog‘liqlik K. Rogoffning “Naqd pul 
la’nati” asarida eng keskin shaklda ifodalangan. Muallif yirik nominaldagi 
banknotlar asosan soliqdan qochish va noqonuniy bitimlarga xizmat qilishini, shu 
sababli naqd pul muomalasini bosqichma-bosqich cheklash davlat uchun foydali 
ekanini asoslagan [9]. Shu bilan birga, u naqd pulning to‘liq bekor qilinishi 
moliyaviy xizmatlardan chetda qolgan aholi qatlamlari uchun xavf tug‘dirishini 
ham e’tirof etadi. 

Raqamli to‘lovlarning transaksiya xarajatlariga ta’sirini empirik jihatdan eng 
yaxshi ko‘rsatgan tadqiqotlardan biri V. Jek va T. Surining Keniyadagi M-Pesa 
mobil pul tizimiga bag‘ishlangan ishidir. Mualliflar mobil pul o‘tkazmalari 
xarajatlari pasaygach, uy xo‘jaliklari daromad zarbalariga qarshi bir-birini ancha 
samarali sug‘urta qila boshlaganini aniqlagan [10], keyingi tadqiqotda esa bu 
tizim aholining bir qismini qashshoqlikdan chiqarishga hissa qo‘shganini 
ko‘rsatgan [11]. Bu natijalar raqamli to‘lovni oddiy qulaylik emas, balki ijtimoiy 

hamkorlik doirasini kengaytiruvchi institut sifatida ko‘rish mumkinligini 
tasdiqlaydi. 

Raqamli to‘lovlar va soliq intizomi o‘rtasidagi aloqa ham adabiyotda 
yetarlicha o‘rganilgan. J. Immordino va F. Russo Yevropa mamlakatlari 
ma’lumotlari asosida kartali to‘lovlar ulushi yuqori bo‘lgan mamlakatlarda 
qo‘shilgan qiymat solig‘idan bo‘yin tovlash darajasi past ekanini aniqlagan [12]. 
G. Gondroyannis va D. Papaoykonomu Gretsiya misolida karta orqali to‘lovlarning 
ko‘payishi QQS tushumlarini sezilarli darajada oshirganini ko‘rsatgan [13]. Jahon 
bankining Global Findex tadqiqoti esa raqamli to‘lovlar moliyaviy inklyuziyaning 
asosiy kirish eshigi bo‘lib xizmat qilayotganini qayd etadi [14]. 

Institutsional nazariya doirasida yangi yo‘nalish sifatida S. Devidson, P. de 
Filippi va J. Pottsning blokcheyn texnologiyasini “ishonchni ta’minlovchi yangi 
institutsional texnologiya” sifatida talqin etuvchi yondashuvini ko‘rsatish 
mumkin [17]. Ular raqamli reyestrlar shartnoma ijrosini nazorat qilish 
xarajatlarini kamaytirib, firma, bozor va davlatdan farqli yangi koordinatsiya 
shaklini vujudga keltirishini ta’kidlaydi. Mahalliy adabiyotda B. Berkinov 
transaksiya xarajatlari tasnifi va yashirin iqtisodiyotning institutsional omillarini 
O‘zbekiston sharoitiga tatbiqan yoritgan [15], A. Shastitko esa transaksiya 
xarajatlari nazariyasining metodologik asoslarini batafsil tahlil qilgan [16]. 

Adabiyotlar tahlili shuni ko‘rsatadiki, raqamli to‘lovlarning yashirin 
iqtisodiyotga ta’siri haqidagi tadqiqotlar asosan rivojlangan mamlakatlar yoki 
Afrika tajribasiga tayanadi. O‘zbekistonda esa so‘nggi yillardagi tez 
raqamlashuvni transaksiya xarajatlari nazariyasi nuqtai nazaridan baholovchi 
ishlar kam. Ushbu maqola shu bo‘shliqni qisman to‘ldirishga qaratilgan. 

 
TADQIQOT METODOLOGIYASI 
Tadqiqotda institutsional tahlil, qiyosiy va dinamik tahlil hamda oddiy 

korrelyatsion tahlil usullaridan foydalanildi. Nazariy asos sifatida transaksiya 
xarajatlarining uch guruhga bo‘linishi qabul qilindi: qidiruv va axborot xarajatlari, 
o‘lchash va hisob xarajatlari, shartnoma ijrosini nazorat qilish va himoya 
xarajatlari [4; 15]. Har bir guruh bo‘yicha naqd, kartali va mobil to‘lov shakllari 
muallif tomonidan sifat jihatidan qiyoslandi. 

Empirik qism uchun O‘zbekiston Respublikasi Markaziy bankining naqd pul 
muomalasi bo‘yicha sharhlarida e’lon qilingan va rasmiy nashrlarda keltirilgan 
2020–2025-yillar ko‘rsatkichlaridan foydalanildi [18–21]. Tahlil uchun uchta 
ko‘rsatkich tanlandi: naqd pulning umumiy pul massasidagi ulushi, banklarga 
kelib tushgan tushumlar tarkibida terminal va mobil ilovalar orqali tushumlar 
ulushi hamda bank kartalariga tushgan mablag‘larning naqdlashtirilgan qismi. 
Birinchi ko‘rsatkich Tanzining naqd pul talabi yondashuvidagi bilvosita 
indikatorga mos keladi [6], qolgan ikkitasi esa raqamli to‘lovlar chuqurligini 
ifodalaydi. Kuzatuvlar soni kam bo‘lgani sababli hisoblangan korrelyatsiya 
koeffitsientlari sababiy bog‘liqlik isboti sifatida emas, balki yo‘nalishni 
ko‘rsatuvchi tavsifiy o‘lchov sifatida talqin qilinadi. 

TAHLİL VA NATİJALAR 
Avvalo, turli to‘lov shakllarining transaksiya xarajatlari tarkibini 

qiyoslaymiz. Naqd pul bilan bitim tuzishda sotuvchi va xaridor bir-birini 
tanimasligi mumkin, ammo hisob-kitobning o‘zi bir zumda yakunlanadi. Shu bilan 
birga, naqd pulni sanash, saqlash, inkassatsiya qilish, qalbaki banknot xavfini 
kamaytirish va yo‘qotishdan himoyalash bilan bog‘liq xarajatlar ancha yuqori. Eng 
muhimi, naqd bitim izsiz qoladi: nizo kelib chiqqanda to‘lov faktini isbotlash qiyin, 
davlat uchun esa bitimni soliqqa tortish imkoniyati cheklanadi. Raqamli to‘lovda 
buning aksi kuzatiladi (1-jadval). 

1-jadval 
Turli to‘lov shakllarida transaksiya xarajatlarining qiyosiy tavsifi 

Xarajat turi Naqd pul Bank kartasi (POS) Mobil ilova / QR 

Qidiruv va axborot 
O‘rtacha: savdo 

nuqtasini jismonan 
topish zarur 

O‘rtacha Past: onlayn katalog, 
masofaviy to‘lov 

O‘lchash va hisob 
Yuqori: sanash, 

inkassatsiya, qalbaki 
pul xavfi 

Past: avtomatik 
hisob, elektron chek 

Past: avtomatik hisob, 
elektron chek 

Shartnoma ijrosi va 
himoya 

Yuqori: to‘lov faktini 
isbotlash qiyin 

Past: tranzaksiya 
yozuvi saqlanadi 

Past: yozuv va 
chargeback imkoniyati 

Davlat uchun 
kuzatuv imkoniyati Juda past Yuqori Yuqori 

Foydalanuvchi 
uchun asosiy to‘siq Xavfsizlik, yo‘qotish Terminal mavjudligi, 

komissiya 
Raqamli savodxonlik, 

internet 
 

Manba: muallif tomonidan [4; 9; 10; 15] asosida tuzilgan. 
 

Jadvaldan ko‘rinib turibdiki, raqamli to‘lovlar o‘lchash va himoya 
xarajatlarini keskin kamaytiradi, ammo foydalanuvchi oldiga yangi turdagi 
to‘siqlarni qo‘yadi: terminal o‘rnatish va xizmat ko‘rsatish komissiyasi, internet 
sifati, raqamli savodxonlik. Demak, raqamli to‘lovga o‘tish faqat texnologik masala 
emas. Agar sotuvchi uchun karta orqali to‘lov qabul qilish naqd puldan 
qimmatroq tushsa yoki xaridor elektron tizimga ishonmasa, bozor ishtirokchilari 
naqd shaklni tanlashda davom etadi. Bu holat Nortning “rasmiy qoidalar 
norasmiy cheklovlar bilan muvofiqlashmasa, kutilgan natija bermaydi” degan 
xulosasini yana bir bor tasdiqlaydi [5]. 

Endi O‘zbekistondagi amaliy ko‘rsatkichlarga murojaat qilamiz. Markaziy 
bank ma’lumotlariga ko‘ra, naqd pulning umumiy pul massasidagi ulushi 2020-yil 
oxirida 23 foizni tashkil etgan bo‘lsa, 2021-yil yakunida 20 foizgacha tushgan [21]. 
2022-yilda bu ko‘rsatkich vaqtincha 22,3 foizgacha ko‘tarilgan, keyingi yillarda 
esa barqaror pasayib, 2023-yil oxirida 21,5 foiz, 2024-yil oxirida 19,2 foiz,  
2026-yil 1-yanvar holatiga esa 18,1 foizni tashkil qilgan [18; 19; 20]. 2022-yildagi 
vaqtinchalik o‘sishni mintaqadagi geosiyosiy vaziyat sababli mamlakatga kirib 
kelgan pul o‘tkazmalari va aholining naqd valyuta operatsiyalari faollashgani 
bilan izohlash mumkin. 

Manba: O‘zbekiston Respublikasi Markaziy banki ma’lumotlari [18–21] asosida muallif tomonidan tuzilgan.  
2024-yil uchun naqdlashtirish ulushi muallif hisob-kitobi. 

 

1-rasm. O‘zbekistonda naqd pul ulushi va raqamli to‘lovlar chuqurligi 
ko‘rsatkichlari dinamikasi, foizda 

 
1-rasmdan ko‘rinadiki, 2022–2025-yillarda uchala ko‘rsatkich ham bir xil 

yo‘nalishda harakatlangan. Banklarga kelib tushgan tushumlar tarkibida terminal 
va mobil ilovalar orqali tushumlar ulushi 2022-yildagi 34 foizdan 2025-yilda  
43 foizgacha oshgan. Savdo va xizmatlar sohasida bu ko‘rsatkich yanada yuqori 
bo‘lib, 2024-yildagi 44 foizdan 2025-yilda 48 foizga yetgan [18]. Ayni paytda bank 
kartalariga tushgan mablag‘larning naqdlashtirilgan qismi 2022-yildagi  
26,9 foizdan 2023-yilda 24 foizga [19], 2025-yilda esa 19 foizga qadar qisqargan 
[18]. Boshqacha aytganda, kartaga tushgan har besh so‘mdan to‘rttasi endi naqd 
pulga aylantirilmasdan raqamli shaklda aylanmoqda. 

2-jadval 
Raqamli to‘lovlar chuqurligi va naqd pul ulushi o‘rtasidagi  

bog‘liqlik (2022–2025-yillar) 
Ko‘rsatkich 2022 2023 2024 2025 

Naqd pulning pul massasidagi ulushi, % 22,3 21,5 19,2 18,1 
Terminal va ilovalar orqali tushumlar 

ulushi, % 34 38 40 43 

Kartalardan naqdlashtirilgan mablag‘ 
ulushi, % 26,9 24,0 21,9 19,0 

Bank kartalariga tushgan mablag‘lar, trln 
so‘m ≈554 ≈789 1 034 1 496 

 

Manba: [18–21] asosida muallif tomonidan tuzilgan. 2022–2023-yillar uchun kartalarga tushumlar e’lon qilingan 
o‘sish sur’atlaridan teskari hisoblangan, 2024-yil naqdlashtirish ulushi 226 trln so‘mni 1 034 trln so‘mga nisbati 
sifatida hisoblangan. 
 

2-jadval ma’lumotlari asosida hisoblangan Pirson korrelyatsiya koeffitsienti 
terminal tushumlari ulushi bilan naqd pulning pul massasidagi ulushi o‘rtasida 

−0,95 ni, terminal tushumlari ulushi bilan kartalardan naqdlashtirish ulushi 
o‘rtasida esa −0,99 ni tashkil etdi. Chiziqli baholashga ko‘ra, terminal tushumlari 
ulushining 1 foiz bandga oshishi naqd pul ulushining taxminan 0,5 foiz bandga 
kamayishi bilan birga kechgan. To‘rtta kuzatuv asosidagi bu natija statistik xulosa 
uchun yetarli emasligini alohida ta’kidlash lozim, ammo yo‘nalish nazariy 
kutilmaga to‘liq mos keladi: raqamli to‘lovlarning kengayishi bilan naqd pulga 
bo‘lgan talab qisqarib bormoqda. 

Shu bilan birga, raqamlar orqasidagi tuzilmaviy jihatlarga ham e’tibor 
qaratish kerak. Birinchidan, bank kartalariga tushgan mablag‘lar 2025-yilda 1 
496 trillion so‘mga yetib, bir yilda 45 foizga o‘sgan bo‘lsa-da, mutlaq hajmda 
kartalardan 279 trillion so‘m naqd shaklda yechib olingan [18]. Bu aholining bir 
qismi kartani hali ham “ish haqini olish vositasi” sifatida ko‘rib, kundalik 
xaridlarni naqd pulda amalga oshirishini anglatadi. Ikkinchidan, 2025-yilda 
banklarning naqd pul aylanmasi 1 250 trillion so‘mni tashkil etib, 24 foizga 
oshgan [18]. Demak, iqtisodiyotning umumiy o‘sishi sharoitida naqd pulning 
nisbiy ulushi kamaysa-da, uning mutlaq hajmi hali o‘sishda davom etmoqda. 

Bu holatni institutsional nuqtai nazardan izohlashda ikki xil kuchni farqlash 
maqsadga muvofiq. Bir tomondan, raqamli to‘lovlar o‘lchash va himoya 
xarajatlarini kamaytirib, rasmiy sektorda faoliyat yuritishning nisbiy nafini 
oshiradi. Bitim izi saqlanib qolganda tadbirkor kredit tarixini shakllantiradi, bank 
krediti va davlat xaridlarida ishtirok etish imkoniga ega bo‘ladi. Ikkinchi 
tomondan, xuddi shu kuzatuv imkoniyati soliqdan yashirinishni afzal ko‘radigan 
subyektlar uchun raqamli to‘lovni “xavfli” qiladi. Shuning uchun yashirin 
iqtisodiyotning qisqarishi faqat to‘lov texnologiyasiga emas, balki rasmiy 
sektorda qolishning foydasi va xarajatlari nisbatiga bog‘liq [7; 8]. Bu mexanizm 2-
rasmda umumlashtirilgan. 

 
Manba: muallif tomonidan [4; 5; 7; 10; 12] asosida ishlab chiqilgan. 

2-rasm. Raqamli to‘lovlarning yashirin iqtisodiyotga ta’sir ko‘rsatish 
mexanizmi 

2-rasmda ko‘rsatilganidek, raqamli to‘lov infratuzilmasi transaksiya 
xarajatlarining uchala guruhini ham pasaytiradi, bu esa ikki oraliq natijaga olib 
keladi: operatsiyalarni kuzatish imkoniyati ortadi va rasmiy sektorda qolishning 
nisbiy nafi oshadi. Yakuniy natija, ya’ni yashirin iqtisodiyot ulushining qisqarishi 
va soliq bazasining kengayishi, yuqori qismdagi institutsional muhitga bog‘liq. 
To‘lov qonunchiligi, iste’molchi huquqlari himoyasi, soliq ma’murchiligining 
adolatliligi va kiberxavfsizlik darajasi past bo‘lsa, texnologiya imkoniyati to‘liq 
ro‘yobga chiqmaydi. Xalqaro tajriba ham shuni ko‘rsatadiki, kartali to‘lovlarning 
QQS tushumlariga ijobiy ta’siri soliq ma’murchiligi yetarlicha samarali bo‘lgan 
sharoitda namoyon bo‘ladi [12; 13]. 

O‘zbekiston amaliyotida bu mexanizmni kuchaytirishga qaratilgan bir qator 
choralar ko‘rilgan: onlayn nazorat-kassa texnikasi va elektron cheklar joriy etildi, 
kichik tadbirkorlar uchun QR orqali to‘lov qabul qilish soddalashtirildi, bank 
kartalari va mobil ilovalar orqali davlat xizmatlariga to‘lov qilish imkoniyati 
kengaytirildi [1; 2]. Ayni paytda kartalardan naqd pul yechish hajmining saqlanib 
qolayotgani shuni ko‘rsatadiki, aholining bir qismi uchun naqd pul hamon 
arzonroq va ishonchliroq hisob-kitob vositasi bo‘lib qolmoqda. Bu esa 
institutsional ishonch va savdo nuqtalaridagi komissiya siyosati masalalarini 
birinchi o‘ringa chiqaradi. 

 
XULOSA VA TAKLIFLAR 
Tadqiqot natijalari asosida quyidagi xulosalarga kelindi. Birinchidan, 

raqamli to‘lov tizimlari transaksiya xarajatlarining barcha guruhlarini, ayniqsa 
o‘lchash va shartnoma ijrosini nazorat qilish xarajatlarini pasaytiradi hamda 
bitimlarning izini saqlab, yashirin iqtisodiyotga qarshi institutsional to‘siq 
vazifasini bajaradi. Ikkinchidan, O‘zbekistonda 2022–2025-yillarda terminal va 
mobil ilovalar orqali tushumlar ulushi 34 foizdan 43 foizga oshgani holda naqd 
pulning pul massasidagi ulushi 22,3 foizdan 18,1 foizga, kartalardan 
naqdlashtirish ulushi esa 26,9 foizdan 19 foizga qisqargan. Ko‘rsatkichlar 
o‘rtasidagi kuchli teskari bog‘liqlik nazariy kutilmaga mos keladi. Uchinchidan, 
naqd pul aylanmasining mutlaq hajmi o‘sishda davom etayotgani raqamlashuv 
jarayoni hali yakunlanmaganini va uni chuqurlashtirish institutsional omillarga 
bog‘liqligini ko‘rsatadi. 

Shu xulosalardan kelib chiqib, quyidagi takliflar ilgari suriladi: savdo 
nuqtalari uchun ekvayring komissiyasini kichik va mikrobiznes uchun 
differensiallashtirish hamda naqd pul bilan ishlashning yashirin xarajatlarini 
(inkassatsiya, saqlash, yo‘qotish xavfi) tadbirkorlarga ochiq ko‘rsatib berish; 
elektron chek asosidagi soliq imtiyozlari va keshbek mexanizmlarini norasmiy 
sektor eng ko‘p tarqalgan xizmat sohalariga, jumladan qurilish, ta’mirlash va 
xususiy ta’lim xizmatlariga kengaytirish; raqamli to‘lovlarda iste’molchi 
huquqlarini himoya qilish, xususan, xato yoki firibgarlik yo‘li bilan o‘tkazilgan 
mablag‘larni qaytarish tartibini soddalashtirish orqali tizimga bo‘lgan ishonchni 
oshirish; Markaziy bank statistikasida naqd pul talabini mintaqalar va sohalar 

kesimida e’lon qilish orqali yashirin iqtisodiyotni baholash bo‘yicha ilmiy 
tadqiqotlar uchun axborot bazasini kengaytirish. 

Kelgusi tadqiqotlarda naqd pul talabi tenglamasini uzoqroq davr va oylik 
ma’lumotlar asosida ekonometrik baholash, shuningdek, raqamli to‘lovlarning 
hududiy tafovutlarini o‘rganish maqsadga muvofiq. 

